     MİKROORQANİZMLƏRDƏ DƏYİŞKƏNLİYİN NÖVLƏRİ
Müəyyən amillərin təsiri nəticəsində mikroorqanizmlərin hər biri sonrakı nəsili özündən əvvəlki nəsillərdən  fərqli əlamətlərə malik ola bilər. Bu xüsusiyyət dəyişkənlik adlanır. Qeyri-irsi və irsi olmaqla iki cür olur.
Qeyri irsi dəyişkənlik (modifikasiya). Buna bəzən fenotipik dəyişkənlik də deyirlər, belə ki, bu zaman genotip deyil, ancaq fenotiplə əlaqəli dəyişkənliklər baş verir. Bu dəyişkənliyi mikroorqanizmlərdə ətraf mühitin dəyişilmiş amillərinə qarşı adaptasiya reaksiyasi kimi də qiymətləndirmək olar. Bu reaksiya əlverişsiz şəraitdə mikrobun həyat qabiliyyətini təmin edir.
Modifikasiya nəticəsində mikroorqanizmlərin morfoloji, kultural, biokimyəvi və s. xüsusiyyətlərində dəyişkənlik ola bilər. Morfoloji xüsusiyyətlərdə bu dəyişkənlik özünü mikrob  hüceyrələrinin forma və ölçülərinin dəyişməsi ilə göstərə bilər. Məsələn, penisillinin təsirindən bakteriya hüceyrələri sfero- və protoplastlara, qeyri-stabil L formalar çevrilir. Bakteryaları uzun müddət eyni bir qidalı mühitdə kultivasiya etdikdə polimorfizm müşahidə edilir. 
Modifikasiyanın standart təzahürü kimi özünü dissosiasiya göstərir. Bu zaman bəzi bakteriyaları bərk qidalı mühitdə kultivasiya etdikdə müxtəlif tipli koloniyalar əmələ gətirirlər. Hamar koloniyalar S, qırışıq isə R koloniyalar adlanır. Bu zaman aralıq- selikli M, çox kiçik D koloniyalarda mövcud olur. İnsan üçün patogen bakteriyaların əksəriyyəti S-koloniyalar əmələ gətirir.
Bu dəyişkənlik həmçinin fermentativ xassələrdə də özünü göstərir. Bu zaman fermentlər sintezinin adaptiv sürətlənməsi baş verir. Bundan başqa, modifikasiya dəyişkənliyi nəticəsində virulentlik ya zəifləyir, ya da tamamilə itir. Bundan vaksinlərin hazırlanmasında istifadə olunur.
 İrsi dəyişkənlik. Genotiplə əlaqədar olduğundan buna bəzən genotipik dəyişkənlik də deyilir. Bu mutasiya və genetik rekombinasiyalar nəticəsində baş verə bilər.
Mutasiya. (latınca, mutatio-dəyişmək)- xromosomlarda və genlərdə baş verən irsi dəyişkənlikdir. Təbii ştammdan fərqli olaraq bu cür yaranan ştamm mutant ştamm adlanır. Mutasiyalar əmələ gəlmə səbəblərinə görə- spontan və qeyri-induktiv bölmək olar. Spontan mutasiyalar heç bir mutagenin təsiri olmadan baş verir. Bəzən bu mutasiya əvvəlki vəziyyətinə qayıda bilir, geri dönən mutasiya(reversiya ) adlanır. İnduktiv mutasiya müəyyən bir amilin-mutagenin(kimyəvi maddələr) təsirilə baş verir. Mutagen amillərə həm də UBŞ, rentgen və s.də aid ola bilər. Onların əsas hədəfi nuklein turşularıdır. DNT molekulunda baş verən dəyişkənliklərdən asılı olaraq nöqtəvi(gen) və xromosom  mutasiyaları var. 
Nöqtəvi (gen) mutasiyaları. Bir gen daxilində baş verir. Nəticədə nukleotid cütləri ya itirilir, ya əlavə olunur, ya da əvəzlənir. Bu zaman transkripsiya ardıcıllığı dəyişir və bu freymşift mutasiyalar adlanır. Genetik informasiyanın dəyişilməsi isə missens mutasiyalar adlanır. Genetik informasiyanın  itirilməsi nonsens mutasiyalar adlanır. Nəticədə zülal sintezi dayanır. 
Xromosom mutasiyaları. DNT zəncirinin ayrı-ayrı fraqmentlərində baş verən dəyişkənlikdir. Bu mutasiyalar bir neçə nukleotid cütünün itirilməsi(delesiya), 180 dönərək çevrilməsi(inversiya), ya da təkrarlanması(duplikasiya) nəticəsində baş verir. Bunun əsas səbəbi İS-elementlər və transpozonlardır.
Fenotipik nəticələrinə görə mutasiyalar neytral, şərti-letal və letal ola bilər. Neytral mutasiyalar hər hansı bir əlamətin dəyişməsi ilə təzahür etmir. Bəzən fermentlərin funksiyaları müəyyən qədər dəyişilir, lakin tam itirilmir. Şərti-letal mutasiyalar adlanır. Belə mutantlar ya həyat qabiliyyətini saxlaya, yaxud itirə bilər. Letal mutasiyalar həyati əhəmiyyətə malik fermentin sintezi qabiliyyətinin itirilməsi ilə baş verir. Mutasiya dəyişkənliyi bəzən fenotipik əlamətlərin dəyişməsinə səbəb olur. Mutasiya nəticəsində mikroorqanizmlərin biokimyəvi xüsusiyyətləri itirilə bilər. Nəticədə auksotrof mutantlar əmələ gəlir. Onların inkişafı üçün müvafiq substrat tələb olunur.
Genetik rekombinasiyalar. Prokariotlarda cinsi çoxalma olmasa da, buna müvafiq genetik rekombinasiyalar baş verir. Gen mübadiləsi irsi məlumatların-genlərin ötürülməsi baş verir. Bu zaman irsi informasiyanı verən fərd donor, qəbul edən isə resipient adlanır. Rekombinasiya nəticəsində resipient hüceyrəyə donor xromosomu bütövlükdə deyil, onun ancaq müəyyən hissəsi ötürülür. Bu natamam ziqotanın- meroziqotanın yaranmasına səbəb olur. Resipient hüceyrə isə rekombinanta çevrilir. Genetik materialın bir bakteriya hüceyrəsindən digərinə ötürülməsi transformasiya, transduksiya və konyuqasiya ilə baş verir. Transformasiya- donorun genetik materialının heç bir vasitə olmadan birbaşa resipientə ötürülməsinə deyilir. Transduksiya- genetik materialın bakteriofaqlar vasitəsilə ötürülməsinə deyilir. Konyuqasiya zamanı genetik material bilavasitə təmas yolu ilə ötürülür.
